REMATA O ANO DO CENTENARIO DE LAXEIRO

2008 foi un ano moi intenso para a Fundación Laxeiro no que abordamos, co gallo do Centenario, diversos proxectos que pretenderon un achegamento á obra e a figura de Laxeiro desde diferentes aspectos e puntos de vista, atendendo tamén a públicos diferentes e diferentes graos de profundamento, como a divulgación, a programación e a investigación.

Compre destacar un esforzo de xestión no que se conseguíu que outras institucións incluiran actividades relacionadas con Laxeiro e contribuir así á súa difusión, non só desde a Fundación que leva o seu nome, senón tamén, desde outras instancias públicas e privadas de Galicia.

Compre resaltar tamén que as actividades levadas a cabo pola Fundación Laxeiro neste ano extraordinario, non contaron cun financiamento extraordinario, senón que foron asumidas cun orzamento similar aos últimos anos que ascendeu en total a 220.000 euros, no que se inclúen non só as actividades realizadas, senón tamén todolos gastos xerados pola Fundación Laxeiro, como administración, salarios, seguros, vixiancia e demais conceptos propios dos gastos fixos de calquera organización.

PROGRAMACIÓN

No ámbito expositivo se fixo un percorrido sincrónico e diacrónico pola produción artística de Laxeiro, comezando o ano coa sexta achega da serie Debuxos inéditos, nesta ocasión dedicada á anatomía. Unha exposición que amosou por primeira vez obras anatómicas de Laxeiro tan interesantes e reveladoras como debuxos de estudo, da súa época como estudante na Escola de San Fernando, en Madrid, aló polos anos trinta; diversos debuxos e bosquexos de corte naturalista dos anos corenta e outras pezas xa pertencentes ao seu período expresionista que, a partir dos anos cincoenta van perfilando un estilo propio.

Os primeiros anos de Laxeiro foron abordados cun resultado certamente brilante por Carlos Valle, Director do Museo de Pontevedra, como comisario da exposición titulada O primeiro Laxeiro 1908-1941 que aínda se pode visitar no Museo de Pontevedra até o vindeiro día 11 de xaneiro. Unha exposición na que se narra cun gran rigor, os primeiros pasos do artista no mundo da creación plástica, desde os seus primeiros ensaios de mediados dos anos vinte, pasando por obras que ilustran a súa estadía en Madrid a principios dos anos trinta, continuando coa súa aventura como soldado na fronte de Asturias, durante a Guerra Civil, a súa estadía en Pontevedra, certamente importante na súa formación, tanto plástica como cultural, e rematando coa súa partida á cidade de Vigo, xa a principios dos anos corenta. A exposción conta ademais con interesantísima documentación do seu labor como ilustrador de prensa e recolle tamén referencias das súas primeiras críticas, das que se fai eco a prensa da época. Carlos Valle tivo a xenerosidade ademais, de completar a mostra cunha exposición colectiva que exhibe o traballo dos compañeiros de xeración de Laxeiro que tiveron algún vínculo co Museo de Pontevedra, principalmente como bolseiros, igual que Laxeiro, da devandita institución. Este afán de contextualizar o legado de Laxeiro, tivo tamén a semana pasada, dentro das actividades da mostra, un interesantísimo seminario titulado O primeiro Laxeiro e a arte do seu tempo. Europa, España, Galicia. Tres interesantísimas xornadas nas que expertos da talla de Tomás Lloréns, Miguel Fernández – Cid, Antonio Garrido, Juan Monterroso, José Manuel López Vázquez, Mercedes Bangueses, Xosé Luis Suárez Canal, Rosalía Pazó, Fernando Vilanova, María Luisa Sobrino, Antón Castro, Carlos L. Bernárdez e o propio Carlos Valle que ademais dirixiu o encontro, fixeron unha incursión no contexto cultural daquela época, atendendo ao ámbito europeo, español e galego e ás diferentes manifestacións artísticas. Un achegamento ao legado dun dos máis salientables renovadores da nosa cultura que o conecta co contexto que lle tocou vivir. Unha iniciativa que veu cobrir un oco importante na comprensión do noso pasado recente.

Nesta mesma liña de interese pola contextualización, organizamos a exposción titulada De Vigo a Bos Aires, Laxeiro e a pintura galega de posguerra, que no verán se puido visitar na Planta Baixa da Casa das Artes, coa colaboración do Concello de Vigo, e viaxou en setembro ao Parlamento de Galicia, onde se pode visitar até o día 11 de xaneiro. Esta mostra, comisariada por Carlos L. Bernárdez construíu o relato do panorama cultural e artísitico do Vigo dos anos corenta, revelando cómo a cidade olívica, en contra do que popularmente se cre, tivo un papel fundamental no eido cultural galego, nuns anos certamente escuros, funcionando como destino do exilio interior e verdadeiro motor cultural de Galicia. Na exposición, ademais de Laxeiro, incluíronse obras de Carlos Maside, Urbano Lugrís, Mario Granell, Julia Minguillón, Manuel Colmeiro, Manuel Torres, Isaac Díaz Pardo, Xohán Ledo e Luís Seoane, ademais de documentación de publciacións da época. Este proxecto, levado a cabo polo comisario cun rigor encomiable, aportou esa visión da arte galega de posguerra, apuntando certos paralelismos co que se estaba a facer en Europa, poñendo, unha vez máis en contexto, a nosa historia cultural recente.

Seguindo con esta idea de contextualización, esta vez en forma de diálogo plástico, a Fundación Caixa Galicia accedeu con entusiasmo a levar a cabo unha proposta certamente anovadorea, suxerida por nós, consistente na exhibición de obras de Laxeiro coas doutros artistas contemporáneos da Colección Caixa Galicia. Este proxecto tomou forma na exposición titulada Debuxando a Laxeiro que se pode visitar no Café Moderno de Pontevedra até o día 11 de xaneiro, comisariada polo portugués Paulo Reis na que o comisario aventura un itinerario audaz por obras de Laxeiro, Ana Fernández, Luis Gordillo, Carlos Rial, Rafael Baixeras, Manuel Moldes, Antonio Saura, Valeska Soares, Francisco Leiro, Ignacio Basallo, Sergi Aguilar, Miguel Ángel Campano, Vari Caramés, Alberto Datas, José Pedro Croft, Manuel Vilariño, Almudena Fernández, Isaac Pérez Vicente e Rui Chafes, conformando un percorrido aberto a novas interpretacións acerca do pensamento estético de Laxeiro.

O aspecto máis experimental do Laxeiro informalista foi abordado por Javier Pérez Buján que comisariou a exposición titulada O Laxeiro informalista na Colección Alcalde-Varela, levada a cabo no Museo do Pobo Galego en Santiago de Compostela. Unha escolma de obras pertencentes á Colección da familia Alcalde-Varela que xenerosamente non só se prestou con entusiasmo a ceder as obras para o proxecto, senón que ademais non tivo reparos en acceder ao desenmarcado de máis de setenta pezas, a petición do comisario, sendo mostradas en toda a súa desnudez, sen marcos, tanto en parede como nas vitrinas onde se exhibiron pequenos bosquexos e debuxos que ilustraron o aspecto procesual da produción do Laxeiro dos anos sesenta e setenta.

Non podemos deixar de facer mención á mostra antolóxica titulada Laxeiro, a lóxica do irracional que a Fundación Barrié, seguindo o acertado criterio do comisario e patrono da Fundación Laxeiro, Luis Mª. Caruncho, levou a cabo simultáneamente nas súas sedes de A Coruña e Vigo. Un ambicioso proxecto que mostrou unha escolma de obras importantes, a través das que definiu un percorrido pola evolución de Laxeiro. 

Caixanova levou a cabo, no Concello de Lalín, unha mostra titulada Laxeiro e amigos na que o diálogo entre compañeiros de xeración de diferentes épocas, funcionaba sen estridencias, coa naturalidade propia duns criterios afinados na escolma de autores seleccionada, formada por Carlos Maside, Luis Seoane, Colmeiro, Eugenio Granell, Isaac Díaz Pardo e Manuel Pesqueira. 

INVESTIGACIÓN. PUBLICACIÓNS

A actividade editorial foi tamén intensa neste ano do Centenario, no que diferentes editoriais e institucións apostaron pola publicación de referencias bibliográficas interesantes e diversas. 

A Editorial Ir indo comezou o ano coa publicación titulada Laxeiro, o eu de Xosé Otero Abeledo, de Mª. Celia Ameneiro Bravo, dentro da súa colección Galegos na Historia. A Fundación Barrié publicou o exhaustivo volume, coordinado por Luis Mª. Caruncho, titulado Laxeiro no que recolle unhas 1.500 obras catalogadas e unha interesante escolma de textos de diferentes autores. Xosé Neira Vilas está a punto de publicar con Edicións do Castro un libro sobre Laxeiro no que relata a súa relación co artista de Lalín. Carlos G. Reigosa ven de publicar en Ed. Xerais a entrevista titulada Laxeiro por si mesmo, unha entrevista inédita realizada ao artista no ano 1983. Caixa Galicia editou o libro Debuxando a Laxeiro cun interesante texto de David Barro que desenvolve o pensamento laxeiriano en relación a outros artistas, seguindo as pautas do debuxo e a súa concepción da liña como organizadora do espazo pictórico. A Fundación Laxeiro editou a volume Laxeiro, debuxos inéditos VI, anatomías co gallo da exposición que levou ese nome; De Vigo a Bos Aires, Laxeiro e a pintura galega de posguerra, cun texto crítico e de grande rigor historiográfico, asinado por Carlos L. Bernárdez que analiza os rasgos principais que distinguiron a pintura galega dos anos corenta e establece paralelismos coas correntes artísticas internacionais da mesma época. Unha aportación imprescindible que ven cobrir un oco no estudo da pintura galega de posguerra. O libro-catálogo O Laxeiro informalista na colección Alcalde Varela, cun texto crítico de Javier Pérez Buján abonda tamén no establecemento de paralelismos de certos achádegos formais da pintura de Laxeiro e o panorama internacional da segunda metade do século XX. A Universidade de Vigo, en colaboración co Museo de Pontevedra editou a publicación No centenario de Laxeiro, dentro do VI Memorial Filgueira Valverde, con dous textos a cargo de Javier Pérez Buján e Antonio Garrido nos que se profundiza na obra do artista desde dúas perspectivas complementarias: o primeiro fai un percorrido pola pintura xestual do século XX, tendo a Laxeiro como fío conductor e o segundo, comenta, a paritr dun interesante análise da obra de Laxeiro O manancial da vida do pensamento laxeiriano desa época. 

Non podemos olvidar a reedición do libro Laxeiro de José Ruibal, publicado orixinalmente en 1951, dentro da Colección Cuadernos de arte gallego. Un texto que segue a ser unha referencia no corpus bibliográfico laxeiriano. Esta reedición foi levada a cabo polo Concello de Lalín.

CATÁLOGO UNIVERSAL RAZOADO

Pero sen dúbida, o proxecto editorial máis salientable é a edición do Catálogo Universal Razoado que a Fundación Laxeiro está preparando en colaboración coa editorial Nova Galicia Edicións. Un proxecto que, dirixido por Antón Pulido e prologado por Juan Manuel Bonet, recollerá máis de 3.000 referencias (razón esta pola que se aprazou a súa edición, prevista para 2008) e no que colaboran os seguintes autores, comentando diversas obras do artista:

Antón Castro Fernández, Carlos García-Suárez, David Barro, Victoria Carballo Calero, Luis María Caruncho Amat, Susana Cendán, Miguel Fernández Cid, Camilo Franco, José Manuel García Iglesias, Antonio Garrido Moreno, Marta Gerveno, Alberto González Alegre, Xosé Manuel Lens Bruña, Carlos López Bernárdez, Xosé manuel B. López Vázquez, Manuel Olveira, Tomás Paredes Romero, Román Pereiro Alonso, Javier Pérez Buján, Antón Pulido Novoa, Mercedes Rozas, Alberto Ruiz de Samaniego, Beatriz de Sanildefonso, María Luisa Sobrino Manzanares, Carlos Valle Pérez e Ramón Villares Paz.

Esta publicación marcará sen dúbida un antes e un depois no estudo e coñecemento da obra de Laxeiro, xa que está pensada como unha ferramenta de traballo na que se pode consultar a historia de cada peza, tanto de exposicións como a súa inclusion en publicacións. 

DIVULGACIÓN
Actividades didácticas Coñece a Laxeiro. Esta actividad que xa leva cinco anos de traxectoria, tivo un incremento considerable de participación no Centenario, participando nela un total de 65 centros educativos da provincia de Pontevedra, cun cómputo total de 4.000 escolares de Educación Primaria e Secundaria que, ademais de visitar a Colección permanente, levaron a cabo actividades sobre Laxeiro nos seus respectivos centros educativos.

A semana pasada a UIMP, Universidad Internacional Menéndez Pelayo, organizou o curso titulado Cen anos de Laxeiro que, dirixido por Carlos G. Reigosa, contou coa presenza dos ponentes Xavier Seoane, Antón Castro, Antón Lamazares, Xosé Freixanes, Antón Patiño e Isaac Díaz Pardo, abordando diversos aspectos da obra de Laxeiro.

Museo bus. Esta foi unha orixinal iniciativa coa que a Fundación Laxeiro sacou a obra do artista de Lalín á rúa, mediante a instalación en 20 autobuses de liña regular de transporte urbano, de reproduccións de obra de Laxeiro. Un proxecto orixinal que achegou a arte á rúa dunha forma integrada na paisaxe urbá da cidade. 
BALANCE E CONCLUSIÓNS
O Conxunto de actos de conmemoración do Centenario de Laxeiro, dimensionados no ámbito galego por razóns orzamentais, cumpriu por tanto os obxectivos de profundamento e divulgación da súa figura e a súa obra, conseguindo desde a Fundación Laxeiro unha implicación doutras institucións como o Concello de Vigo, o Museo de Pontevedra, o Museo do Pobo Galego, o Concello de Santiago de Compostela, o Parlamento de Galicia, a Consellería de Cultura e Deporte da Xunta de Galicia, a Deputación de Pontevedra, o Concello de Lalín, ademais de Entidades privadas como as editoriais Edicións Xerais, Nova Galicia Edicións, Editorial ir indo, e corporacións e Fundacións privadas como Caixanova, Fundación Feima, Caixa Galicia, Bitango promociones, Industrias Proa, Fomento de Construcciones y contratas, Vitrasa e Clear Channel, Fundación Pedro Barrié de la Maza, e o colectivo de amigos ouro e platino da Fundación Laxeiro que se implicou nas actividades do Centenario de forma desinteresada. 

Cumpridos os obxectivos marcados a principios do ano, as liñas a seguir no futuro están orientadas á difusión de Laxeiro no Exterior, principalmente no resto de España e en Europa, cuestión está na que xa se iniciaron diversas xestións orientadas a tal fin, ademais de seguir abondando no profundamento de aspectos pouco coñecidos da obra de Laxeiro como a súa faceta como ilustrador, sobre a que estamos preparando unha exposición comisariada por Daniel Buján que precisamente levará o título Laxeiro ilustrador que se poderá ver na sede da Fundación Laxeiro en febreiro de 2009 e unha recopilación de textos do pintor que se colgarán na páxina web, tamén en 2009.

